
Давлат тилига, урф-одатларимиз қоидаларига эътиборсизлик асосида битилган ёзувлар, улардаги хатолар ҳақида кўп гапириляпти, ёзиляпти, турли чиқишлар қилиняпти, тадбирлар амалга ошириляпти, афсуски, улар тизимлилик характерига эга бўлмаганлиги, йўл-йўлакайлик кўринишда амалга оширилаётганлиги, жумладан, маънавиятимиз, нутқ маданиятимиз юқори даражада эмаслиги бироз таажжубга қўймоқда. 
Тадқиқотнинг мақсади - таълим бўғинларида “Нутқ маданияти асослари” курсини турли хил дастурлар, ўқув режалари асосида ўқитиш методикасини эгаллаган, мулоқот маданияти, нутқ одоби, иш юритиш ҳужжатларини, қонунчилик тилини, сўзлашиш санъати, нотиқлик, котиблик, суҳандонликни яхши биладиган, махсус дастур, ўқув режалари асосида олий таълим тизимида билим олган олий маълумотли, шу соҳа бўйича билим асосларини эгаллаган кишилар ўқитишини йўлга қўйиш зарурдир. 
Тадқиқот объекти ва қўлланилган методлар
Нутқ одоби, муомала маданияти, уларнинг ўзаро уйғунлашуви масалаларининг кун тартибига қўйилиши ҳозирги кунда энг долзарб масалалардан биридир. Тилнинг ифода имкониятларидан мақсадга мувофиқ, айниқса, намунали ёзма ва оғзаки нутқ яратиш шароити бу кунда муҳим аҳамият касб этмоқда. Бу масала юзасидан Н.Махмудов, Э.Бегматов, Ё.Тожиев Р.Қўнғуров, С.Каримов, М.Мукаррамов, С.Муминов каби олимлар томонидан таҳлил қилинган.
Олинган натижалар ва уларнинг таҳлили

Умуммаданиятни белгиловчи, миллатнинг миллат эканлигини, унинг маънавияти, юксак халқи, эли борлигини кўрсатувчи, мамлакатнинг ривожланганлиги, маънавий дунёси бой эканлигини кўз-кўз қилувчи асосий омил нутқ маданияти ҳисобланади. Нутқ одоби, муомала маданияти, уларнинг ўзаро уйғунлашуви масалаларининг кун тартибига қўйилиши ҳозирги кунда, Ўзбекистан мустақиллика эришиб, ўзбек тили шу мустақил мамлакатнинг давлат тили сифатида амал қилаётган бир пайтда, тилнинг ифода имкониятларидан мақсадга мувофиқ, айниқса, намунали ёзма ва оғзаки нутқ яратиш шароити бу кунда муҳим аҳамият касб этмоқда.
Бошқача айтганда, ўзига хос бир йўналишда  мустақил ривожланишни танлаган халқнинг ҳар бир вакили маънавий юксаклиги, баркамоллиги, ўқиб қанчалик тарбия кўрганлиги унинг ёзма ва оғзаки нутқидан, атрофидаги кишилар билан мулоқотидан, муомала одобидан, бошқаларга муносабатидан англанишини билиш, ҳис этиш жуда-жуда муҳимдир.
Шуни ҳам таъкидлаш керакки, нутқ маданиятига эътибор, уни тарбиялаш, яхши нутқ тузиш кўникмасини ҳосил қилишга жуда қадимдан алоҳида аҳамият берилган ва бу иш ҳар бир зиёли, раҳбарларнинг, қолаверса, сал бўлса-да ўзини ҳурмат қилган, элини, юртини, қадриятларини, тилини эъзозлаган, миллий ғурурга эга бўлган ватанпарвар, элпарвар кишининг биринчи даражали вазифаси эканлигини ҳеч унутиб бўлмайди. Қадимдан ҳам бу ишнинг фақат подшоҳларнинг, тилшуносларнинг, баъзи зиёлиларнинггина иши эмаслиги маълум бўлган. Тўғри, ҳар бир даврнинг нутқ маданияти даражаси ҳам, унга эътиборнинг ҳолати ҳам ўзига хос бўлган. Тарихда баъзан бу муаммога жуда жиддий ёндашилган даврлар ҳам, эътибор пасайган даврлар ҳам бўлган. Зеро, бу гаплар ҳозирги кунда кўпчиликка маълум. Шунга қарамай, эслатмоқчимизки, XI асрда Эрон подшоҳининг набираси Кайковус ибн Искандар ўз ўғли Гилоншоҳга бағишлаб, “Насиҳатнома”сини яратади ва ўша давр анъанасига кўра, уни бобоси подшоҳ Шамсул-Маолий Қобус шарафига “Қобуснома” деб атайди. Бу асар кўп тилларга таржима қилинган (XVIII, XIX, XX асрларда, бу асар таржимасига катта эътибор қаратилган). Ўзбек тилига бу асар 1860 йили Муҳаммад Ризо Огаҳий томонидан таржима қилинган. 1966 йилда С.Долимов бу асарни нашрга тайёрлаган ва 15 минг нусхада чоп эттирган. Асарнинг деярли ҳамма бобларида нутқ одобига доир фикрлар берилган бўлишига қарамай, унинг алоҳида бир боби (7-боб) “Суҳандонлик била баланд мартабали бўлмоқ зикрида” тарзида ажратилган. Китобда шуларни ўқиймиз: “Ҳар сўзни андиша била бошлагил, токи айтгон сўзингдин пушаймон бўлмагайсан”; “Совуқ сўзлик бўлмагил. Совуқ сўз бир тухумдур, ундан душманлик ҳосил бўлур”; “Хосга хос сўз, омийга омий сўз дегил, токи у ҳикматга мувофиқ бўлсун ва эшитгон кишига оғир келмасин, йўқса сўзингни далил ва ҳиммат била ҳам эшитмагайлар...”; “Ҳар сўзнинг истеъмол вақтини билгайсан, вақтга қараб номуносиб сўз айтмагайсан” кабилар. Булардан ташқари китобда рост сўзлаш, сўз ҳунарининг энг ноёб ҳунарлардан эканлиги, хушмуомалалик, сўзлаш одоби, сўз қудрати кабилар ҳақида жуда кўп фикрлар айтилган. Шунинг учун “беҳуда сўзламагилки, фойдасиздур... сўралмаган сўзни айтмагил ва беҳуда сўздан пархез қилгил, ҳар бир сўзни сўрасалар рост айтгил” каби. Нутқ маданияти, нутқ одобига оид бундай фикрларни яна кўплаб келтириш мумкин. Минг афсуски, ҳозирги кунда, мулоқот жараёнида, нутқ фаолиятимизда китобда айтилган насиҳатларнинг жуда кўпига амал қилинмаётганлиги кузатилади. Бировлар гаплашаётганда уларга ноўрин қўшилмоқ, гапларини бўлиб юбориш, фикрларини охиригача тингламаслик, эзмалик қилиш, бачкана ва баъзан ёлғон айтмоқ, сўзларни ножўя, ўринсиз ишлатмоқ баъзан овозни ўринсиз баландлатиш, ортиқча жумалалар ишлатиш, нутқни назорат қилмаслик, қўпол сўзлар ишлатиш, жумла тузишга эътиборсизлик, нутқ софлигини бузиш (айниқса, оғзаки нутқда), кимлар билан, қаерда сўзлашаётганлигига аҳамиятсизлик, сукут сақлашни билмаслик, тез гапириш каби ҳолатлар кузатилади. Шунинг учун бўлса керакки, нутқимиздаги бундай камчиликлар, мулоқот маданиятимиздаги оқсашлар ҳақида  кўплаб фикрлар айтиляпти, китоблар, қўлланмалар ёзиляпти, радио-телевидениеда, матбуотда чиқишлар бўляпти, мақолалар эълон қилиняпти, бироқ натижа кўнгилдагидек эмас. Ҳатто, оммавий ахборот воситаларидаги нутқларда ҳам баъзан бачкана нутқлар, чайналган гаплар, ўринсиз такрор ёки қайтариқлар, адабий тил қонун-қоидалари ва меъёрларидан чекиниш ҳолатлари, ножўя сўзларни ҳам ишлатиб юбориш ҳоллари кўпайиб бораётганлиги ачинарлидир. Кўча тилидаги (асосан ёзувлардаги) хатоларни ҳамма кўриб, билиб турибди.
Ахир, биламизки, X-XIII асрлар давомида нутқ одоби, нутқ маданияти масалаларига М.Қошғарий, Юсуф Хос Ҳожиб, Аҳмад Югнакийлар жиддий эътибор қаратган бўлсалар, XV асрга келиб Алишер Навоий бундай масалалар билан бевосита шуғуллана бошлади. Унинг “Маҳбуб-ул қулуб” асарининг ўндан ортиқ фасли нутқ маданияти, муомала одоби масалаларига бағишланган.
XX асрнинг бошларидаёқ А.Фитрат, А.Қодирий, Ҳ.Ҳ.Ниёзий, А.Авлоний, С.Иброҳимов, А.Ғуломов, Ф.Абдуллаев каби зиёлилар, адиблар, олимлар бу муаммога эътиборсиз қолдирмадилар. Бунинг бош сабаби, қисқача айтганда, рус тилига эътибор кучайиб, ўзбек тилининг иккинчи тил даражасига тушиб қолиши, бунга йўл қўйиб берилганлиги, кўпчиликнинг замона зайлига қараб иш тутиши, ўз тилларига эътиборсизларча муносабатда бўлиши, унинг тақдирига бефарқ бўлди, дейиш мумкин. 
Ёшларимизда мулоқот маданияти, нутқ одоби, нутқ маданияти қашшоқлашаётгани маълум. Шу сабабдан маънавият бўйича кўплаб ишлар қилинишини кутишяпти. Чунки маънавий юксак инсонлар бўлишга интилиши кундай равшан. Уларга озуқа бериш керак. Мустақилликдан кейинги йигирма йиллар давомида, кишиларимизда нутқ маданияти ҳам, тилимизга муносабат ҳам  ўзгарган. Бироқ шуни ҳам айтмоқчимизки, мустақил мамлакатимиз бу йилларда жуда шитоб билан ривожланди, юртимиз қиёфаси ўзгарди, шаҳар ва қишлоқларимиз юксалди, таниб бўлмас даражада маданиятлашди. Буни кўрмаслик ҳам уят. Ахир, бу ўсиш-ўзгаришлар, ҳақиқатан ҳам, асрларга татигулик ўзгаришлардир. 
Хулоса

-мустақилликка эришган дастлабки йиллардаги каби тилимизга эътибор, нутқ маданияти, мулоқот маданияти, муомала одоби масалаларига эътибор давр талаби, ривожланишга мос равишда кучайтирилиши мақсадга мувофиқ бўлиб, бу эътиборга жиддий масъулият билан ёндашилиши керак;

-таълим тизимида, хусусан, умумтаълим мактабларида махсус дастур, махсус ўқув режаси асосида улуксиз, соддадан мураккабга, изчиллик тамойилларига таянган ҳолда, аниқ бир соат ҳажмида, “Нутқ маданияти асослари”га алоқадор курс ўқитилишини йўлга қўйиш лозим. 
· умумтаълим мактаблари ва ўрта махсус касб-ҳунар таълимнинг барча ходимлари, айниқса, она тили ва адабиёт ўқитувчилари битирувчиларнинг ёзма ва оғзаки тарзда, аввало, тўғри ҳамда чиройли нутқ вакиллари бўлишлари учун тўла масъул шахслар сифатида белгилаб қўйилиши лозим. Болалар умумтаълим, академик лицей ва касб-ҳунар коллежларида чиройли ва тўғри, саводли ёзадиган, иш қоғозларини, ҳужжатлар матнини тўғри ёзадиган бўлиб чиқиши шарт. Бунинг учун ўша таълим бўғинларининг ҳар бир машғулоти жараёнларида тўғри ёзиш ва тўғри гапиришга ўргатиш педагогларнинг вазифасига айланиши зарур. 
· олий таълимнинг, мустасносиз, ҳамма бўғинларида “Ўзбек нутқи маданияти ва услубият асослари” асосий курси ҳамда ихтисосликларга қараб турли хил ҳажмларда (кўпроқ-камроқ), режаларда “ихтисослик (касбий) нутқ маданияти” курси ўқитилиши, албатта, зарур.
· “Нутқ маданияти, мулоқот маданияти ва нотиқлик” йўналиши тикланиши, бунга масъул бўлган мутахассислар тайёрлаш жиддий тарзда йўлга қўйилиши жуда муҳим.
Мана шундай ҳолатларга муносабат билидириш, уларни изчил тадқиқ қилиб бориш ҳозирги тилшуносликнинг долзарб муаммоларидир. Умумтаълим мактаблари ва ўрта махсус касб-ҳунар таълимнинг барча педагоглари, айниқса, она тили ва адабиёт ўқитувчилари битирувчиларнинг ёзма ва оғзаки нутқига, аввало, тўғри ҳамда чиройли нутқ эгалари бўлишлари учун тўла масъул шахслар сифатида белгилаб қўйилса ҳамда бу масала олий таълимда янада чуқурлаштириб олиб борилса мақсадга мувофиқ бўлар эди.

Аннотация

СЎЗЛАРНИНГ ҚЎЛЛАНИШ ЎРНИ ХУСУСИДА

Ф.Г.Шарипов


Мазкур мақолада ҳар бир кишининг маданийлик даражаси, маънавий юксаклиги, баркамоллиги, оғзаки ва ёзма нутқининг ҳозирги кундаги ҳолати ҳақида сўз боради. 


Аннотация

О ИСПОЛЬЗОВАНИИ СЛОВА 

Ф.Г.Шарипов

Данная статья посвящена вопросам культурного человека и о его духовном, гармоничном развитии и роли устной и письменной речи в данном процессе.

Summary

ON USING WORDS

Sharipov F.G.

The article is devoted to the issues of harmoniously developed person, his or her spiritual and moral development and the role of oral and written speech in this process.  
